
TRANSPORT VOSITALARI VA 
YO‘LLAR TURIZM TRANSPORT 

INFRATUZILMASINI 
RIVOJLANTIRISHNING MUHIM 

OMILIDIR
Agzamov Shaxboz Akmalovich

Samamarqand iqtisodiyot va servis instituti mustaqil izlanuvchisi

Annotatsiya: Ushbu maqolada turizm sohasining rivojlanish holati, turizm transport infratuzilmasining vazifalari va trans-
port vositalari hamda yo‘llar turizm transport infratuzilmasini rivojlantirishning muhim omili ekanligi bayon etilgan.

Kalit so‘zlar: turizm, iqtisodiyot, infratuzilma, transport, mexanizm, turist, strategiya, firma, samardorlik, “Buyuk Ipak Yo‘li”, 
elektromobil.
Abstract: This article describes the state of development of the tourism sector, the tasks of tourism transport infrastruc-
ture, and the fact that vehicles and roads are an important factor in the development of tourism transport infrastructure.

Key words: tourism, economy, infrastructure, transport, mechanism, tourist, strategy, firm, management, “Great Silk 
Road”, electric car.
Аннотация: В данной статье описывается состояние развития туристической отрасли, задачи туристско-транс-
портной инфраструктуры, а также то, что транспортные средства и дороги являются важным фактором развития 
туристско-транспортной инфраструктуры.

Ключевые слова: туризм, экономика, инфраструктура, транспорт, механизм, турист, стратегия, фирма, менед-
жмент, “Великий шелковый путь”, электромобиль.

K I R I S H
Turizm sohasini rivojlantirishda transport xizmatlari – bog‘lovchi vazifasini bajaradi va o‘ziga xos xususi-

yatga ega. Shunigdek, transportning samarali faoliyatida yo‘llar muhim ko‘rsatkich hisoblanadi va ularning o‘rni 
beqiyos, undagi xizmat turlarini zamonaviylashtirishga katta e’tibor qaratilmoqda. Jumladan, qabul qilin gan 
Yangi O‘zbekiston taraqqiyot strategiyada turizm sohasi transport infratuzilmasini rivojlantirishda bir qator 
ustuvor vazifalar belgilangan. Bular:

● elektromobillar ishlab chiqarish va ulardan foydalanishni rag‘barlantirish bo‘yicha alohida dasturlar 
qabul qilish;

● 2022-yilda Toshkent shahrida jamoat transporti yo‘nalishlarida 320 ta elektrobus qatnovini yo‘lga 
qo‘yish;

● “Yashil iqtisodiyot”ni rivojlantirish bo‘yicha maxsus jamg‘armani tashkil etish;
● avtomobil yo‘llari holatini yaxshilash va yo‘l-transport infratuzilmasini rivojlantirish;
● turistlarning ehtiyojlari va talablarini hisobga olgan holda, mamlaktning barcha hududlarida turizm infra-

tuzilmasi va yondosh infratuzilmani rivojlantirish belgilab o‘tilgan.
Shuningdek, O‘zbekiston Respublikasi prezidentining 2022–2026-yillarga mo‘ljallangan yangi O‘zbekis-

tonning taraqqiyot strategiyasi dasturida Avtomobil sanoatida kooperatsiyani yanada rivojlantirish orqali ishlab 
chiqarish hajmini 1,4 baravarga, eksport hajmini 2 baravarga ko‘paytirish va mahalliylashtirish darajasini 
oshirish.

M U A M M O N I N G  O ‘ R G A N I L G A N L I K  D A R A J A S I
Turizm sohasining transport infratuzilmasini rivojlantirish hamda uning tashkiliy-iqtisodiy mexanizm-

larini takomillashtirish muammolari T.D.Burmenko [1], M.A.Vaxrushina, V.P.Bichkov [2], D.A.Dubrovskiy [3],  
V.Ye.Ribalkin [4], M.E.Nemolyayeva[5], kabi Mustaqil Davlatlar Hamdo‘stligi davlatlari iqtisodchi olimlari tomonidan 
atroflicha o‘rganilgan.

Mustaqillik yillarida mamlakatimiz olimlari tomonidan ham ushbu soha bo‘yicha qator ilmiy izlanishlar olib 
borildi. Turizm sohasi muammolari bo‘yicha N.Tuxliyev [6], M.M.Muxammedov [7], I.S.Tuxliyev, M.Q.Pardayev [8], 
B.Sh.Safarov [9], O.X.Xamidovlar [10] ning ishlarida tadqiq qilingan, ammo mazkur ilmiy ishlarda turizm trans-
port infratuzilmasini rivojlantirish va tashkiliy-iqtisodiy mexanizmlarini takomillashtirish muammolari, transport 
xizmatlari ko‘rsatishga ta’sir etuvchi omillar tahlili va uning istiqbollari yetarlicha o‘z aksini topmagan. Bu holat 
esa mazkur sohada chuqur ilmiy izlanishlar olib borish zarurligini taqozo etmoqda.

T A H L I L  V A  N A T I J A L A R
Jamiyat taraqqiyotining hozirgi bosqichida turizm xizmatlari sohasi jahon iqtisodiyotining jadal rivojlanib 

borayotgan, mamlakatning ijtimoiy-iqtisodiy rivojlanish darajasiga kuchli ta’sir o‘tkazuvchi eng muhim tarmoq-
laridan biri sifatida qaralmoqda. Chunki sohaning jadal rivojlanishi mamlakat iqtisodiyotining boshqa tarmoq-
lariga hamda barcha makroiqtisodiy ko‘rsatkichlarning o‘sish sur’atlariga multiplikativ ta’sir ko‘rsatadi. Jahon 
sayyohlik va turizm tashkilotining ma’lumolariga ko‘ra, 2022-yilda turizm xizmatlari sohasining jahon yalpi ichki 
mahsulotidagi ulushi oldingi yilga nisbatan 22% ga o‘sib, 7,6% ni tashkil qilgan. Turizm sohasida yaratilgan 
yangi ish o‘rinlari soni esa 2022-yilda oldingi yilga nisbatan 7,9% ga oshib, jami 2,2 mln.tani tashkil etgan. Bu 
bir tarafdan turizm xizmatlari sohasining global pandemiyadan oldingi faol holatiga asta-sekinlik bilan qaytayot-
ganidan dalolat bersa, ikkinchi tarafdan sohaning jahon YAIMning shakllanishidagi roli toboro ortib borayot-
ganini ko‘rsatadi.

Mamlakatimizda turizm sohasi rivojlanishining asosiy ko‘rsatkichlariga e’tibor bersak, kiruvchi tashrif buyu-
ruvchilar soni 2022-yilda 16,5 mln. kishidan iborat bo‘lib, ushbu ko‘rsatkich 2018-yilga nisbatan 101,8 %ni tashkil 
etgan. Keyingi yillarda turizm strategik ahamiyatga ega soha bo‘lganligi sababli 2022-yilda oilaviy mehmon uylari 
soni ham 3100 tani tashkil etib, o‘tgan yilga nisbatan 3,5 martaga oshgan. Respublikamiz YAIMda turizmning 
ulushi 2018-2022-yillarda 0,1 baravarga oshgan, buning asosiy sababi 2020-yilda butun dunyoda bo‘lib o‘tgan 
pandemiya tufayli turizm sohasidagi inqirozli holat hisoblanadi. Respublikamiz turizm sohasida band bo‘lganlar 
soni tahlil qilinayotgan davrlar oralig‘ida 37,0 %ga oshgan holda, ichki turizm 5,0 martaga o‘sgan (1-jadval).

1-jadval: O‘zbekiston Respublikasida turizm sohasi rivojlanishining dinamikasi1

№ Ko‘rsatkichlar

Yillar 2018-2022-
yillarda 

o‘zgarish%2018 2019 2020 2021 2022

1. Tashrif buyuruvchilar soni jami, mln. kishi 16,2 17,7 4,6 6,2 16,5 101,8
2. Kiruvchi turizm, ming kishi 5346,2 6748,5 1504,1 1881,3 5232,8 97,9
3. Joylashtirish vositalari, birlik 916 1051 1156 1085 5010 5,5 marta
4. Oilaviy mehmon uylari, birlik - 106 886 897 3100 -
5. YAIMda turizmning ulushi, % 2,5 2,6 2,3 2,4 2,6 -
6. Turizm sohasida band bo‘lganlar, ming kishi 201,0 260,1 201,3 215,6 275,3 137,0
7. Ichki turizm, ming kishi 2255,5 2480,8 1069,2 4162,7 11300,7 5,0 marta

 
Turizm transport infratuzilmasining ham aniq maqsad va vazifalari bor. Quyidagi 1-rasmda turizm transport 

infratuzilmasining asosiy vazifalarini ko‘rishimiz mumkin.

1-rasm: Turizm transport infratuzilmasining asosiy vazifalari2

1 O‘zbekiston Respublikasi Davlat statistika qo‘mitasi ma’lumotlari asosida tuzilgan.
2 Tadqiqotchi tomonidan ishlab chiqilgan.

Turizm transport infratuzilmasini rivojlantirishning ahamiyati shundaki, transport infratuzilma –turistik sek-
torga xizmat qiladigan inshotlar, muhandislik va kommunikatsion tarmoqlar majmuasi, shu jumladan telekom-
munikatsiyalar, yo‘llar, turizm sanoatining tegishli korxonalari (qayta ishlash, maishiy, energetika), turistlarning 
sayyohlik obyektlariga kirish-chiqish uchun qulay sharoitlar yaratish va ulardan turizm uchun maqsadli foydala-
nishni, shuningdek, turizm industriyasi korxonalarining ishlash imkoniyatlarini ta’minlaydi.

O‘zbekiston Prezidenti Shavkat Mirziyoyev 28-noyabr kuni Ashxobod shahrida o‘tgan Iqtisodiy hamkorlik 
tashkilotining (IHT) 15-sammiti ishida mintaqadagi mavjud transport yo‘laklaridan unumli foydalanish va yan-
gilarini yaratish to‘g‘risida fikr yuritdilar. Davlat rahbari mintaqalararo tranzit xablarini tashkil etish, zamonaviy 
transport va yo‘l infratuzilmalarini rivojlantirish, transport va tranzit tariflarini optimallashtirish hamda qo‘shimcha 
chegirmalarni taqdim etish, xalqaro yuk va yo‘lovchi tashish shartlarini yengillashtirish, transport sohasini 
raqam lashtirish masalalariga aniq yechimlar topish muhim ekanini ta’kidladi. Bu rejalarni ro‘yobga chiqarish 
uchun mamlakatimizning transport-kommunikatsiya aloqalarini rivojlantirish va tranzit salohiyatini kengaytir-
ishga qaratilgan mintaqaviy strategiyani ishlab chiqish maqsadga muvofiqligi to‘g‘risida gapirib o‘tdi.

2021-yilda avtomobil transportining ulushi 90,3 % ni, temir yo‘l, quvur yo‘li va havo transportlarining ulushi 
esa 9,7 % ni tashkil etgan. 2020 yilning mos davrida bu ko‘rsatkich 90,6 % ga 9,4 %, 2019-yilda 89,2 % ga 
10,8 % ni, 2018-yilda esa 88,7 % ga 11,3 % ni tashkil etgan.

2022-yil yanvar-dekabr oylarida barcha transport turlarida yo‘lovchi tashish 6 170,8 mln. yo‘lovchini tashkil 
etib, bu 2021-yilga nisbatan 2,3 % ga ko‘pdir. 2020-yilda koronavirus pandemiyasi bilan bog‘liq cheklovlar 
yo‘lovchi tashish hajmining qisqarishi va ayrim hollarda butunlay to‘xtatilishiga ta’sir ko‘rsatdi. Natijada, bu shu-
yilda barcha transport turlari bo‘yicha o‘sish sur’atlarining sekinlashuvida namoyon bo‘ldi.

Avtomobil transporti yo‘lovchi va yuklarni tashishda ham muhim rol o‘ynaydi. 2022-yilning yanvar-dekabr 
oylarida yuk aylanmasi hajmi 1 178,8 mln. t-km.ga ko‘payib, 20 241,1 mln. t-km yoki 2021-yilning mos davriga 
nisbatan 6,2 % ga oshgan.

Qadimdan “Buyuk Ipak Yo‘li”da Movarounahr hududi yetakchi rolni bajarib kelgan. Respublikamizning 
“Buyuk Ipak Yo‘li”da joylashgan Samarqand, Buxoro, Xiva, Termiz, Toshkent, Jizzax, Andijon kabi qator sha-
harlari asosiy manzillar bo‘lgan. “Buyuk Ipak Yo‘li” bugungi kunda ham o‘z ahamiyatini yo‘qotgani yo‘q. Xitoy 
hukumati tomonidan oldinga surilayotgan “Bir makon – bir yo‘l” (BRI) loyihasi asosida “Buyuk Ipak Yo‘li”ni qayta 
tiklashning zamonaviy loyihasi taklif etilmoqda. Ushbu loyiha Osiyo va Yevropa o‘rtasidagi qadimiy “Buyuk Ipak 
yo‘li”ning qayta tiklanishi sifatida ishlab chiqilgan. BRI loyihasi besh qit’ani dengiz va quruqlik yo‘laklari bilan 
bog‘lashi nazarda tutilgan. 2013-yildan beri unda umumiy aholisi 4,6 milliard kishi va jahon YAIM qarib 30%ga 
teng bo‘lgan 65dan ortiq mamlakatlar ishtirok etmoqda. Respublikamiz bu loyiha orqali Markaziy Osiyodagi 
transport salohiyatini maksimal darajada oshirish va “Xitoy-Markaziy Osiyo-G‘arbiy Osiyo” iqtisodiy yo‘lagini 
shakllantirish-dan manfaatdor. Ushbu maqsadda 2016-yilda Farg‘ona vodiysini respublikamizning boshqa 
hududlari bilan bog‘lovchi “Angren-Pop” elektrlashtirilgan temir yo‘li barpo etildi. Mazkur liniya Xitoygacha 
bo‘lgan masofani 270 kilometr qisqartirish imkonini berdi. Bundan tashqari, Xitoy-Qirg‘iziston-O‘zbekiston temir 
yo‘li qurilishi natijasida O‘zbekistondan Xitoy va Janubiy Osiyoga to‘g‘ridan to‘g‘ri chiqish imkoniyati yuzaga 
keladi, yuk tashish vaqti 5-6 sutkaga qisqarishi ko‘zlandi. Loyihaga asosan ikki yo‘nalish kuruqlik va dengiz yo‘li 
loyihasi ishlab chiqilgan. Bu kabi loyihalar ishtirokchisiga aylanish O‘zbekiston iqtisodiyoti uchun ham muhim 
ahamiyat kasb etadi. Shuning uchun loyihada O‘zbekiston ham faol ishtirok etmoqda. Sababi O‘zbekiston 
quruqlikdan o‘tadigan yo‘lning markazida joylashganligi uchun mamlakatimiz iqtisodiyotining mintaqadagi dav-
latlar bilan integratsiyasiga katta ta’sir ko‘rsatadi, shu singari turizmni rivojlantirishga va madaniyatlar almashi-
nuviga ham katta hissa qo‘shadi (2-rasm).

2-rasm: “Buyuk Ipak Yo‘li”ning hozirgi zamonaviy taklif etilayotgan loyihasi3

Mamlakatimizda turistlarga xizmat ko‘rsatishni rivojlantirishda ilgari surilayotgan yangi loyihaning imkoni-
yatlaridan foydalangan holda turizmni yangi bosqichga ko‘tarish, ichki imkoniyatlardan oqilona foydalanish, eng 
avvalo, ko‘hna madaniy va me’morchilik yodgorliklariga boy bo‘lgan Samarqand, Buxoro, Xiva, Shahrisabz, 
Toshkent, Qo‘qon, Termiz kabi turistik markazlarimiz transport infratuzilmasini yaxshilashimiz zarur. Bu sha-
harlarda jahon ahlini hayratga soluvchi va lol qoldiruvchi tarixiy-madaniy yodgorliklar mavjud.

3 Xarita Google internet tarmog‘i ma’lumotlari asosida tadqiqotchi tomonidan tuzib chiqildi.

X U L O S A  V A  T A K L I F L A R
Infratuzilmaning takomillashib borishi natijasida uni tashkil qiluvchi vositalar va uning rivojlanishiga ta’sir 

etuvchi omillar ham yuzaga kelmoqda. Bu omillar ichida tabiiy-geografik va ijtimoiy-iqtisodiy omillar yetak-
chilik qilishini ko‘rsatdi. Bu omillardan tashqari infratuzilmani tashkil qilish vositalari ham sohaning rivojlanishida 
asosiy omillardan biri hisoblanadi. Bularning barchasi turistlarga xizmat qilish imkoniyatlarini beradi.

Bizning fikrimizcha “Turizm infratuzilmasi –bu turistlarning o‘sib borayotgan talablarini qondirish uchun 
xizmat ko‘rsatadigan tashkilotlar va obyektlar majmuasidir”.

Dunyodagi turizm infratuzilmasi rivojlangan mintaqalar va davlatlar bo‘yicha olib borilgan izlanishlarimiz 
ko‘rsatishicha Yevropa mintaqasi va davlatlari turizm bozori eng rivojlangan hudud ekanligini ko‘rsatdi. Shu bilan 
birga istiqbolli mintaqalarga Janubiy Amerika, Janubiy Afrika mintaqalarining imkoniyatlari kattaligi aniqlandi.

Turizm infratuzilmasining shakllanishidagi ko‘rib o‘tilgan omillarning har biri hal qiluvchi ahamiyatga ega 
bo‘lib, har bir davlat o‘zining imkoniyati darajasida bu sohani rivojlantirish va iqtisodiyotini yuksaltirishda foyda-
lanmoqda.

